
Turistak espaziora bidaltzeko lehen basea Mexiko Berrian egingo dute 

Virgin Space konpainiak eraikiko du, eta 170.000 euro ordaintzeko prest diren bidaiariak espazioratuko ditu 2009. urtetik aurrera 

erredakzioa - DONOSTIA 

Espaziorako bidaiak turismo agentzietan eros daitezke dagoeneko. Lehen hegaldi erabat komertzialak egiteko basea eraikitzeko egitasmoa aurkeztu zuten asteazkenean Virgin Galactic konpainiako buruek. Virgin hegazkin konpainiako espaziorako adarra da Virgin Galactic. Mexiko Berriko basamortuan egingo dute basea (Ameriketako Estatu Batuak), eta datorren urtearen hasieran hasiko dituzte lanak. 

Espaziorako portuak 200 milioi euro inguru kostatuko du. Soilik pistak eta eraikin bakan batzuk ikusiko dira, eraikinaren %90 lur azpian egongo delako. Burt Rutan, espaziontzien diseinatzailea, Virgin Galacticen egitasmoko kide da. Iaz hamar milioi dolarreko saria irabazi zuen Rutanek, espaziorako lehen bidaia pribatuak egiteagatik. SpaceShipOne ontzian, Lurraren atmosfera gainditu zuen Rutanek, egun gutxiko tartean eginiko hiru hegalditan, Lurraren orbitan jartzeko altuerara heldu gabe. Rutanen ibilbide bera egitea eskaintzen die Virgin Galacticek turistei. 

Aberatsak, oraingoz 

«Askok gurekin bidaiatu nahi dute egunen batean, hainbatek itxaron beharko du prezioak jaitsi arte eta beste hainbatek teknologia segurua dela ikusi nahi dute lehenbizi», esan zuen asteazkenean Virgin Galactic konpainiako presidenteak, Stephen Attenboroughek. Konpainiak dioenez, 126 herrialdetako ia 38.000 lagunek eskatu dute hegaldiak egiteko informazioa. Konpainiak ehun eserleku gordeta ditu, 170.000 euroko bidaia txartela ordainduko duten lehen turistentzat. Dagoeneko 75 pertsonak ordaindu dute. Gazteenak 16 urte ditu eta zaharrena Herbehereetako 90 urteko amona bat da. 

Hiru ordu eta erdi iraungo dute hegaldiek. Espaziontzia hegazkin handi baten bidez eramango dute 13 kilometroko altuerara. Ondoren, ontzia askatuko da eta bere motoreekin hartuko du ehun kilometroko altuera. Espaziora helduta, sei minutuz grabitaterik gabe egongo dira bidaiariak. Ontzian ez da komunik egongo. «Negozio hau mugarria da munduaren historian, eta espazio industria berria abiatuko du», esan zuen Virgin konpainiako buruak, Richard Bransonek. Espaziorako basea jartzeko Mexiko Berria aukeratu dute, eguraldi eguzkitsua duelako, jende gutxi bizi delako inguruan eta 1.433 metroko altueran dagoelako, eta, hala, erregaia aurreztu ahal delako. 

